Gwnewch yn siŵr eich bod yn ymarfer a pharatoi yn drylwyr! Byddwch yn frwdfrydig!

Talu’r pwyth yn ôl – 1 Thesaloniaid 5: 15-18 (1af o 4) 

“Peidiwch gadael i bobl dalu’r pwyth yn ôl i eraill. Ceisiwch wneud lles i’ch gilydd bob amser, ac i bobl eraill hefyd. 
16 Peidiwch byth â stopio gorfoleddu! 17 Daliwch ati i weddïo. 18 Byddwch yn ddiolchgar beth bynnag ydy’ch sefyllfa chi. Dyna sut mae Duw am i chi ymddwyn, fel pobl sy’n perthyn i’r Meseia Iesu.”

Pwyslais: Peidiwch gadael i bobl dalu’r pwyth yn ôl i eraill. Ceisiwch wneud lles i’ch gilydd bob amser, ac i bobl eraill hefyd. 
(Mae yna sleid PowerPoint wedi ei baratoi i gyd-fynd â’r stori os dych chi’n dymuno ei ddefnyddio.)

Adnoddau: sleid PowerPoint a/neu degan/’tedi bear’ wedi gweld dyddiau gwell.

.....

(Addaswch y stori i’ch siwtio).
Faint ohonoch chi sydd hefo brawd neu chwaer? Ydych chi’n ffraeo weithiau? Pam fyddwch chi’n ffraeo? Pa fath o bethau fyddwch chi’n wneud i’ch gilydd pan dych chi’n ffraeo?

(Cliciwch a y ppt i weld lluniau o blant yn ffraeo a’r teitl).

Mae gen i chwaer. Dydyn ni ddim yn ffraeo rŵan achos mae hi’n byw yn Lerpwl a dw i’n byw yn Llanelli. (A dyn ni wedi tyfu i fyny hefyd!) Ond, pan oedden ni’n fach roedden ni’n ffraeo yn aml iawn! Dw i ddim yn cofio pwy oedd yn dechrau’r ffrae ond dw i’n cofio be oedden ni’n wneud... Roeddwn i’n tynnu gwallt fy chwaer ac roedd hi’n gwylltio a thynnu fy ngwallt i. Wedyn roeddwn i’n tynnu ei gwallt hi’n fwy caled, ac roedd hi’n gwylltio’n fwy byth a thynnu fy ngwallt i eto! Yn y diwedd roedden ni’n rowlio ar y llawr yn wyllt, y ddwy ohonon ni’n wallgo!

Os oedd fy chwaer yn gwneud rhywbeth i mi roeddwn i eisiau talu’r pwyth yn ôl – talu’r drwg yn ôl iddi hi. Un tro fe wnaeth hi rhywbeth cas iawn i mi, felly dyma fi’n cymryd siswrn a torri llygaid ei hoff ‘dedi bear’ hi! Bois bach, dyna helynt fuodd yn ein tŷ ni wedyn. (Dangoswch y tedi/tegan – nodwch y difrod wnaethoch chi).

Dial, neu dalu’r pwyth yn ôl, neu dalu drwg, am ddrwg ydy’r enw am fihafio fel hyn. Dyn ni i gyd yn teimlo fel yna ambell waith – yn meddwl fod rhywun wedi gwneud cam â ni, a dyn ni eisiau talu’n ôl drwy wneud rhywbeth annifyr iddyn nhw. 

Pan oedd fy chwaer a fi yn bihafio fel hyn, be dych chi’n feddwl oedd dad a mam yn ddweud? 

Chwarae teg i dad a mam, roedden nhw bob amser yn dweud, “Paid â thalu’r pwyth yn ôl. Tyrd i ddweud wrthyn ni be sydd wedi digwydd a gwnawn ni sortio fo allan.”

Doeddwn i ddim yn gwrando yr adeg hynny. Ond, nhw oedd yn iawn. Os dych chi’n gas yn ôl i rywun, mae pethau’n siŵr o fynd o ddrwg i waeth. Y peth callaf i’w wneud ydy peidio ymateb, a mynd i ddweud wrth rhywun sy’n medru eich helpu chi fod ganddoch chi broblem.

Be sy gan hyn i’w wneud hefo Iesu Grist? Ydy Iesu Grist yn gweld ac yn gwybod pan dych chi’n ffraeo hefo’ch brawd/chwaer? Ydy o’n gwybod ac yn gweld pan dych chi’n talu’r pwyth yn ôl? (Clic ar y ppt i weld yr adnod).

Mae yna adnod yn y Beibl sy’n dweud, Peidiwch gadael i bobl dalu’r pwyth yn ôl i eraill. Ceisiwch wneud lles i’ch gilydd bob amser, ac i bobl eraill hefyd.
Os dyn ni eisiau plesio Iesu Grist mae’n rhaid i ni gredu ynddo fo, ac ar ôl credu mae’n rhaid i ni drïo byw mewn ffordd sy’n ei blesio. Mae Iesu yn ein caru ni, felly mae’n rhaid i ni ddangos cariad ar bobl eraill – gan ddechrau hefo’n brodyr/ chwiorydd yn y tŷ.  

Pan oeddwn i’n fach, fe ddylwn i fod wedi mynd at dad a mam a dweud fod yna rhywbeth o’i le, yn hytrach na hitio fy chwaer a thynnu ei gwallt. Roedden nhw yno  i fy helpu i, ac roedden nhw’n barod i sortio pethau allan. Cofiwch fod Iesu Grist yno bob amser i’ch helpu chi.  Mae o’n barod i’ch helpu chi ac i wrando arno chi. Os ydy pethau’n anodd, ac os ydy rhywun yn gas, peidiwch â thalu’r pwyth yn ôl, ond gweddïwch ar Iesu am help. Bydd o wrth ei fodd yn gwrando ar eich gweddïau.   

Gweddi
Ein Tad, Diolch dy fod ti yna bob amser i wrando ar ein gweddïau ac i’n helpu ni. Pan mae pethau’n anodd a phobl yn gas, helpa ni i gofio ein bod ni’n perthyn i Iesu Grist. Helpa ni i beidio â thalu’r pwyth yn ôl, ond ceisio gwneud ein gorau dros y person arall. Amen.

